МОНГОЛ УЛСЫН ИХ ХУРЛЫН 2009 ОНЫ НАМРЫН ЭЭЛЖИТ ЧУУЛГАНЫ ХУУЛЬ ЗҮЙН БАЙНГЫН ХОРООНЫ 10 ДУГААР САРЫН 7-НЫ ӨДӨР /ЛХАГВА ГАРИГ/-ИЙН ХУРАЛДААНЫ ТЭМДЭГЛЭЛ
Х.Жекей: За, Сайханбилэг дарга 

Ч.Сайханбилэг: Даргад баярлалаа. УИХ дахь Ардчилсан намын бүлгийн хуралдааны шийдвэрийг танилцуулах боломж олгосонд талархаж байна. Бүлгийн хуралдаанаар бид бүхэн хэлэлцээд, УИХ-ын гишүүний халдашгүй байдлын дэд хорооны 10 дугаар сарын 5-ны өдрийн хуралдаанаар УИХ-ын гишүүн Гүндалайгийн бүрэн эрхийг түдгэлзүүлэхээр гаргасан шийдвэрийг хүлээн зөвшөөрөхгүй байх хууль зүйн үндэслэл байна гэж үзсэн. Юуны өмнө Үндсэн хуулийн цэц 2009 оны 6 дугаар сарын 10-ны өдрийн их суудлын хуралдаанаараа Үндсэн хуулийн цэц маргаан хянан шийдвэрлэх ажиллагааны тухай хуулийн 36.3, мөн хуулийн 9 дүгээр зүйлийг зөрчиж, 03 гэдэг тоот тогтоолоо гаргасан гэж үзэж байгаа юм. Учир нь Цэц бүрэн бүрэлдэхүүнтэй хуралдаанаар маргааныг эхнээс нь дахин хэлэлцэж хүлээн зөвшөөрөөгүй үндэслэл зөв болох нь нотлогдвол өмнөх дүгнэлтээ хүчингүй болгох, эсвэл УИХ-ын тогтоолыг хүчингүй болгож тогтоол гаргах ёстой. 

Гэтэл өмнөх дүгнэлтийг нь УИХ хэлэлцээгүй, хүлээн зөвшөөрөх, үгүй эсэх үндэслэл нь тодорхойгүй байхад дахин авч хэлэлцсэн нь Үндсэн хуулийн цэц өөрөө Үндсэн хуулийн Нэгдүгээр зүйлийн 2 дахь хэсгийн хууль дээдлэх төрийн үйл ажиллагааны үндсэн зарчмыг алдагдуулсан ийм хариуцлагагүй явдал болсон гэж үзэж байна. Тийм учраас нэгэнт хууль зөрчиж бий болгосон, хууль зөрчиж Цэцийн бүрэн бүрэлдэхүүний суудлаар гаргасан, ийм хууль зөрчиж бий болгосон эрх зүйн зохицуулалтаар энэ асуудлыг шийдсэн нь өөрөө хууль, эрх зүйн хувьд зөрчилтэй байгаа учраас энэ асуудлыг эцэслэн шийдвэрлэх энэ Үндсэн хуулийн цэцийн дүгнэлттэй холбогдуулан Их Хурлын аль нэг байгууллагаас хамтарсан ажлын хэсэг гаргаж, энэ асуудлыг ярилцах нь зүйтэй гэсэн ийм байр суурьтай байгаа. 

Тийм учраас энэ чиглэлээр бас Байнгын хорооны даргыг, удирдлагыг ажиллаж өгөөч ээ гэж бүлгийн зүгээс хүсч байгаа юм. Тийм учраас өнөөдрийн Хууль зүйн байнгын хорооны хуралдаанаас нэгэнт хууль, эрх зүйн орчин ийм тогтворгүй, ойлгомжгүй байгаа нөхцөлд шийдсэн хэлэлцэх асуудлыг хойшлуулж өгөөч ээ гэж хүсч байна. Баярлалаа. 

Х.Жекей: Баярлалаа. Хууль зүйн байнгын хорооны 2009 оны 10 дугаар сарын 7-ны өдрийн хуралдаанаар нэг асуудал хэлэлцэх ёстой байсан юм. Монгол Улсын ерөнхий прокурорын танилцуулга, УИХ-ын гишүүн Гүндалайгийн бүрэн эрхийг түдгэлзүүлэх тухай Монгол Улсын ерөнхий прокурорын танилцуулгыг хэлэлцэх ёстой байсан. Энэ асуудлаар УИХ-ын гишүүний халдашгүй байдлын дэд хорооны санал, дүгнэлт гарсан байгаа. Дэд хороо хуралдсан. 

Эдгээр асуудлыг өнөөдрийн хуралдаанаар хэлэлцэж, гишүүд нэгдсэн хуралдаанд Байнгын хорооны санал, дүгнэлтийг илтгэх ёстой байсан. Нэгэнт Ардчилсан намын бүлгээс завсарлага хүсч байна. Тийм учраас өнөөдрийн хуралдааныг хойшлуулж байна. Баярлалаа. 

Хуралдаан 10 цаг 45 минутад завсарлав. 

